
 

 

Gara Iddoo Aarsaatti – Bu’aa Bayii Jireenyaa 
Guyyaa 3ffaa   GANAMAA FI GALGALA 

 
“Kana malees guyyaa hundumaa ganamaa fi galgala dhaabatanii Waaqayyoon galateeffachuunii fi faarfachuudha.” 
(1Sen.23:30).  
Jireenya Waaqayyoo wajjinii 
1Seenaa Bara 23 dubbisuun Waaqayyo warra Leewwota hojii mana qulqulummaa Yihudoota durii fi tajaajila isaa 
geggeessan akka isaan fuula isaa dura dhaabbatanii sagalee isaanii ol fuudhanii ganamaa fi galgala isa 
galateefataniif abboomuu isaa mul’isa. Shaakalli waaqefannaa kun yeroo Waaqayyo Israa’elotaan “Ani isaan 
gidduu akkan jiraadhuuf isaan godoo qulqullaa'aa anaaf haa ijaaran” (Bau.25:8) jedhee Musee abboome kan 
maddeedha. Waaqayyo itti dabalee “Xobbaallaa isa tokko ganama aarsaa dhi'eessi! Xobbaallaa isa kaan immoo 
dimimmisa galgalaa aarsaa dhi'eessi” (Bau 29:39) jedhee abboome.  
Jireenyi Gidduutti 
Jireenyi Israa’elotaa bu’uura shaakala hafuuraa guyyaatti si’a lama ta’u kana gidduu jiraata. Sabni Waaqayyoo 
guyyaa hundumaa isaa wajjin jalqabanii xunuruu qabu turan. Ayyaana isaa isa fayyisu akkasumaan fudhachuu hin 
qaban. Gara biyya abdii isaanitti yeroo adeeman diinota lafa onaa keessatti doorsisa duubaan isaanitti dhufu irraa 
eegamuuf humna Waaqayyoon isaan barbaachisa.  Qormaata keessaa –shaakala amala warra Gibxi hawwuu fi 
jireenya hafuuraa warra Gibxii fi ilaalcha Gibxi isa boojii keessatti baran hawwuu irraa eegamuutu isaaniin 
barbaachisa.  Aarsaan ganamaa fi galgalaa namni dhuunfaas ta’ee maatiin Israa’el hordofuu kan qaban daandii of 
kennuu Waaqayyo isaan dura kaa’edha. Kun immoo karaa isaan hariiroo isaa wajjin qaban sirriitti ittiin 
eeggataniidha. Shaakala guyyaa guyyaattii isa qulqulla’aa, fi kabajaamaa kana Ellen G. Waayit akkasitti ibsiti: 
“Yeroo aarsaa ixaanaatti luboonni aarsaa ganamaa fi galgalaa dhi’eessuuf iddoo qulqulluutti seenan aarsaa 
guyyaa guyyaattii immoo iddoo aarsaa isa oobdii keessa jiru irratti dhi’aachuuf qopha’aadha. Yeroon kun 
waaqefatoota godoo sana biratti walitti qabamanii jiraniif yeroo hawwisiisaadha. Karaa tajaajila lubaa fuula 
Waaqayyoo duratti utuu hin argamin dura onnee isaanii dhugaatti sakkata’uu fi cubbuu himachuu keessatti 
hirmaachuu qabu. Fuula isaanii gara iddoo qulquluutti deebisanii kadhannaa callisaa keessa turuu qabu. 
Yeroo fakkeenya aarsaa araaraatiin araara fayyisaa abdachiifamee irra amantiin ka’amu kadhannaan isaanii 
duumessa ixaanaa wajjin ol ba’a. yeroon aarsaa galgalaa fi ganamaa akka yeroo qulquluutti ilaalama, saba 
Yihudaa keessattis akka yeroo waaqefannaaf adda ba’ee ka’ameetti fudhatama.  Yeroo booda Yihudoonni 
akka booji’amtootaatti biyyoota fagootti yeroo bittimfaman yeroo ka’ame kanatti fuula isaanii gara 
Yerusaalemitti garagalchanii gara Waaqa Israa’elitti kadhata isaanii dhi’eefatu turan. Amala kana keessaa 
kiristiyaanonni fakkeenya kadhannaa ganamaa fi galgalaa argatu. Waaqayyo sirna waaqefannaa hafuurri 
waaqessuu utuu keessa hin jiraatin irra deedeebiin ta’u yoo morme illee, warra isa jaallachuudhaan cubbuu 
hojjetaniif araara barbaadanii fi eebba barbaachisaa gaafachuuf ganamaa fi galgala isaa duratti jilbeenfatanii 
kadhatan gammachuu guddaadhaan ilaala.” (Patriarchs and Prophets, pp. 353, 354) 
Jireenyi of kennuu keetii  dhabeera yoo ta’e, amma waaqefannaa ganamaa fi galgalaatiin of kennuun kee akka 
haarefamutti Waaqayyoon gaafadhu.  
Mee Waaqayyo keenyatti haa dubbannu. 

Yeroo Kadhannaa (Daqiiqaa 30-45) 

Sagalee Waaqayootiin Kadhachuu — 1 Sen. 23:30 

“Ganamaa fi galgala dhaabatanii Waaqayyoon galateeffachuunii fi faarfachuudha.” 
“Ganama Hundumaa” 
Yesus, guyyoota keenya si wajjin jalqbuu barbaadna. Argama keetti gammaduu akka dandeenyutti adaraa nu 
dammaqsi. Kana amala keenya godhachuu fi isa of irraa lafa kaa’uuf akka hin ariifanneef nu gargaari. Guyyaa 
hundumaa yaada keenya keessatti si dursuu fi si caalchifachuu akka dandeenyutti nu gargaari. Ameen. 

“waaqayyoon galateefachuu fi faarfachuu” 
Abbaa, gaaffii keenya garaagaraa, Komee, fi fedhii keenya gara kee fiduuf in ariifanna. Waa’ee isaaniif si 
galateefachuu fi si jajachuu akka dandeenyutti amala kee hundumaa, waan xiqqaa fi guddaa ati nuuf gootee fi 
nuuf gochaa jirtu nu yaadachiisi. Amma illee, sababa ittiin si jajannu gara sammuu keenyaatti fidi. Ameen. 
“Halkanis” 
Waaqayyo, guyyaa keenya si wajjin xumurus malee si waajjin jalqabuu qofa hin hawwinu. Yeroo ati nuuf kennite 
yeroo yaadnu amanamummaa kee guyyoota keessatti argine baay’ee isaa gara sammuu keenyaatti fidi. Ati 
fayyisaa keenya isa barabaraa waan taateef hidhii keenyaan si galateefannee haa rafnu.  Ameen. 

Yaadoota kadhannaa Dabalataa.  

Galataa fi hooqubaa: gaarummaa waaqayyoof, eebba isaa isa daarii hin qabneef galateefadhaa.  

Cubbuu himachuu: daqiiqaa muraasa dhuunfaatiin cubbuu isaanii akka himatan fi cubbuu sana dhiisuusaatiif 

waaqayyoon galteeffadhu.  

Qajeelfama: rakkoo yeroo Sanaa fi murtoowwan garaa garaatiif waaqayyoon ogummaa kadhadhu.  

Waldaa keenya: fedhii naannoolee fi addunyaatiif kadhadhu, (waraqaa xiqqoo gaaffii kadhannaa qabu 

qopheessi)  

Gaaffii xixiqqaa: gaaffii amantootaa,kan maatii, fi ollaatiif kadhadhu.  

Dhaggeeffadhuutii deebii kenni: sagalee deebii waaqayyoo dhaggeeffadhuutii galataa fi faarfannadhaan 

deebisi.  

Yaada Faarfanna Dabalataa  

Faarfannaa AG7ffaa: Abbaa, Guyyaa guyyaan na geggeessi (#482); Hundaa siifan kenna (#309); Ofitti na 

Dhi’eessi (#306) 

Faarafannaa kan biraa: Asaasa kadhannaa; Yaa Gooftaa ija koo bani. 
 


